
Natya Shastra Chapter 28

నాట్యశాస్త్రమ్  అధ్యాయః ౨౮ జాతివికల్ప
Document Information

Text title : naaTyashaastra adhyaaya 28 jaativikalpa

File name : natya28.itx

Category : nATyashAstra, major_works, bharata

Location : doc_z_misc_major_works

Author : Sage Bharata

Transliterated by : Haresh Bakshi hareshbakshi at hotmail.com

Proofread by : Haresh Bakshi hareshbakshi at hotmail.com

Latest update : December 10, 2006

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

March 24, 2024

sanskritdocuments.org



Natya Shastra Chapter 28

నాట్యశాస్త్రమ్  అధ్యాయః ౨౮ జాతివికల్ప

॥ శ్రీరస్తు  ॥
భరతమునిప్రణీతం  నాట్యశాస్త్రమ్
అథ అష్టావింశోఽధ్యాయః  ।
ఆతోద్యవిధిమిదానీం వక్ష్యామః ।
తతం చైవావనద్ధం   చ ఘనం సుషిరమేవ చ ।
చతుర్విధం తు విజ్ఞేయమాతోద్యం  లక్షణాన్వితమ్ ॥ ౧॥
తతం తన్త్రీకృతం  జ్ఞేయమవనద్ధం   తు పౌష్కరమ్ ।
ఘనం తాలస్తు విజ్ఞేయః  సుషిరో వంశ ఉచ్యతే ॥౨॥
ప్రయోగస్త్రివిధో   హ్యేషాం విజ్ఞేయో  నాటకాశ్రయః  ।
తతం చైవావనద్ధం   చ తథా నాట్యకృతోఽపరః ॥ ౩॥
తతః కుతపవిన్యాసో గాయనః సపరిగ్రహః  ।
వైపఞ్చికో  వైణికశ్చ  వంశవాదస్తథైవ  చ ॥ ౪॥
మార్దఙ్గికః   పాణవికస్తథా దార్దురికో  బుధైః  ।
అవనద్ధవిధావేష  కుతపః సముదాహృతః ॥ ౫ ॥ ౧౧/౨౨
ఉత్తమాధమమధ్యాభిస్తథా ప్రకృతిభిర్యుతః  ।
కుతపో నాట్యయోగే తు నానాదేశసమాశ్రయః  ॥౬॥
ఏవం గానం చ వాద్యం చ నాట్యం చ వివిధాశ్రయమ్  ।
అలాతచక్రప్రతిమం   కర్తవ్యం నాట్యయోక్తృభిః ॥ ౭॥
యత్తు తన్త్రీకృతం  ప్రోక్తం   నానాతోద్యసమాశ్రయమ్  ।
గాన్ధర్వమితి  తజ్జ్ఞేయం  స్వరతాలపదాత్మకమ్ ॥౮॥
అత్యర్థమిష్టం   దేవానాం తథా ప్రీతికరం  పునః ।
గన్ధర్వాణాం  చ యస్మాద్ధి తస్మాద్గన్ధర్వముచ్యతే   ॥౯॥
అస్య యోనిర్భవేద్గానం  వీణా వంశస్తథైవ  చ ।

ఏతేషాం చైవ  వక్ష్యామి విధిం స్వరసముత్థితమ్  ॥ ౧౦॥
గాన్ధర్వం  త్రివిధం  విద్యాత్స్వరతాలపదాత్మకమ్ ।
త్రివిధస్యాపి  వక్ష్యామి లక్షణం కర్మ చైవ  హి ॥ ౧౧॥
ద్వ్యధిష్ఠానాః  స్వరా వైణాః  శారీరాశ్చ ప్రకీర్తితాః   ।
ఏతేషాం సమ్ప్రవక్ష్యామి విధానం లక్షణాన్వితమ్ ॥ ౧౨॥
స్వరా గ్రామౌ మూర్చ్ఛనాశ్చ తానాః స్థానాని  వృత్తయః ।
శుష్కం సాధారణే వర్ణా హ్యలఙ్కారాశ్చ ధాతవః ॥ ౧౩॥
శ్రుతయో యతయశ్చైవ  నిత్యం స్వరగతాత్మకాః ।
దారవ్యాం సమవాయస్తు వీణాయాం సముదాహృతః ॥ ౧౪॥
స్వరా గ్రామావలఙ్కారా  వర్ణాః  స్థానాని  జాతయః ।
సాధారణే చ శరీర్యాం వీణాయామేష సంగ్రహః  ॥ ౧౫॥
వ్యఞ్జనాని  స్వరా వర్ణాః  సన్ధయోఽథ  విభక్తయః ।
నామాఖ్యాతోపసర్గాశ్చ  నిపాతాస్తద్ధితాః  కృతః ॥ ౧౬॥
ఛన్దోవిధిరలఙ్కారా  జ్ఞేయః  పదగతో విధిః ।
నిబద్ధం  చానిబద్ధం  చ ద్వివిధం తత్పదం స్మృతమ్ ॥ ౧౭॥
ధ్రువస్త్వావాపనిష్కామౌ  విక్షేపోఽథ ప్రవేశనమ్  ।
శమ్యా తాలః సన్నిపాతః పరివర్తః సవస్తుకః ॥ ౧౮॥
మాత్రా ప్రకరణాఙ్గాని   వివారీ యతయో లయాః ।
గీతయోఽవయవా మార్గాః  పాదమార్గాః  సపాణయః ॥ ౧౯॥
ఇత్యేకవింశతివిధం జ్ఞేయం  తాలగతం బుధైః  ।
గాన్ధర్వసంగ్రహో   హ్యేష విస్తరం తు నిబోధత ॥౨౦॥
తత్ర స్వరాః -
షడ్జశ్చ  ఋషభశ్చైవ  గాన్ధారో  మధ్యమస్తథా ।
పఞ్చమో ధైవతశ్చైవ   సప్తమోఽథ నిషాదవాన్ ॥౨౧॥
చతుర్విధత్వమేతేషాం విజ్ఞేయం  గానయోక్తృభిః ।
వాదీ చైవాథ  సంవాదీ వివాదీ చానువాద్యపి ॥౨౨॥
సంవాదో మధ్యమగ్రామే  పఞ్చమస్యర్షభస్య  చ ।

షడ్జగ్రామే   తు షడ్జస్య  సంవాదః పఞ్చమస్య చ ॥౨౩॥
తిస్రో ద్వే చ చతస్రశ్చ  చతస్రస్తిస్ర   ఏవ చ ।
ద్వే చైవాద్య  చతస్రశ్చ  షడ్జగ్రామే   భవేద్విధిః ॥౨౪॥
చతుఃశ్రుతిర్భవేత్  షడ్జ ఋషభస్త్రిశ్రుతిః   స్మృతః ।
ద్విశ్రుతిశ్చైవ   గాన్ధారో  మధ్యమశ్చ చతుఃశ్రుతిః  ॥౨౫॥
పఞ్చమస్తద్వదేవ స్యాత్ త్రిశ్రుతిర్ధైవతో    మతః ।
ద్విశ్రుతిశ్చ  నిషాదః స్యాత్ షడ్జగ్రామే   విధిర్భవేత్ ॥౨౬॥
అథమూర్చ్ఛనాః ద్వైగ్రామిక్యశ్చతుర్దశ    -

ఆదావుత్తరమన్ద్రా  స్యాద్రజనీ  చోత్తరాయతా ।
చతుర్థీ శుద్ధషడ్జా  తు పఞ్చమీ మత్సరీకృతా ॥౨౭॥
అశ్వక్రాన్తా  తథా షష్ఠీ సప్తమీ చాభిరుద్గతా  ।
షడ్జగ్రామాశ్రితా    హ్యేతా విజ్ఞేయాః  సప్తమూర్చ్ఛనాః ॥౨౮॥
షడ్జే చోత్తరమన్ద్రా  స్యాదృషభే చాభిరుద్గతా  ।
అశ్వక్రాన్తా  తు గాన్ధారే  మధ్యమే మత్సరీకృతా ॥౨౯॥
పఞ్చమే శుద్ధషడ్జా  స్యాద్ధైవతే  చోత్తరాయతా ।
నిషాదే రజనీ చ స్యాదిత్యేతాః షడ్జమూర్చ్ఛనాః  ॥ ౩౦॥
అథ మధ్యమగ్రామే  -

సౌవీరీ హరిణాశ్వా చ స్యాత్కలోపనతా తథా ।
శుద్ధమధ్యా  తథా మార్గీ పౌరవీ హృష్యకా తథా ।
మధ్యమగ్రామజా  హ్యేతా విజ్ఞేయాః  సప్తమూర్చ్ఛనాః ॥ ౩౧॥
అపి చ -

క్రమయుక్తాః  స్వరాః సప్తమూర్చ్ఛనేత్యభిసంజ్ఞితాః  ।
షట్పఞ్చస్వరకాస్తానాః షాడవౌడువితాశ్రయాః  ॥ ౩౨॥
సాధారణకృతాశ్చైవ  కాకలీసమలఙ్కృతాః ।
అన్తరస్వరసంయుక్తా మూర్చ్ఛనా గ్రామయోర్ద్వయోః   ॥ ౩౩॥
యథా -

ఛాయాసు భవతి శీతం ప్రస్వేదో  భవతి చాతపస్థస్య  ।
న చ నాగతో వసన్తో న చ నిఃశేషః శిశిరకాలః ॥ ౩౪॥

భవతశ్చాత్ర -

అన్తరస్వరసంయోగో నిత్యమారోహిసంశ్రయః  ।
కార్యో హ్యల్పో విశేషేణ నావరోహీ కదాచన ॥ ౩౫॥
క్రియమాణోఽవరోహీ  స్యాదల్పో వా యది వా బహుః ।
జాతిరాగం శ్రుతిం  చైవ  నయన్తే త్వన్తరస్వరాః  ॥ ౩౬ ॥ ఇతి॥
జాతీరిదానీం వక్ష్యామః ।
స్వరసాధారణగతాస్తిస్రో జ్ఞేయాస్తు  జాతయః ।
మధ్యమా పఞ్చమీ చైవ  షడ్జమధ్యా  తథైవ  చ ॥ ౩౭॥
ఆసామంశాస్తు విజ్ఞేయాః  షడ్జమధ్యమపఞ్చమాః  ।
యథా స్వం దుర్బలతరా వ్యక్తా సా పఞ్చమీ తథా ॥ ౩౮॥
జాతయోఽష్టాదశేత్యేవం  బ్రహ్మణాభిహితం  పురా ।
తాస్త్వహం వర్తయిష్యామి గ్రహాంశాదివిభాగతః  ॥ ౩౯॥
షాడ్జీ చైవార్షభీ   చైవ  ధైవత్యథ  నిషాదినీ ।
షడ్జోదీచ్యవతీ  చైవ  తథా వై షడ్జకైశికీ   ॥ ౪౦॥
షడ్జమధ్యా  తథా చైవ  షడ్జగ్రామసమాశ్రయాః    ।
అత ఊర్ధ్వం  ప్రవక్ష్యామి  మధ్యమగ్రామసంశ్రితాః   ॥ ౪౧॥
గాన్ధారీ  మధ్యమా చైవ  గాన్ధారోదీచ్యవా  తథా ।
పఞ్చమీ రక్తగాన్ధారీ  తథా గాన్ధారపఞ్చమీ  ॥ ౪౨॥
మధ్యమోదీచ్యవా చైవ  నన్దయన్తి  తథైవ  చ ।
కర్మారవీ చ విజ్ఞేయా  తథాన్ధ్రీ  కైశికీ  మతా ॥ ౪౩॥
స్వరసాధారణగతాస్తిస్రో జ్ఞేయాస్తు  జాతయః ।
మధ్యమా షడ్జమధ్యా  చ పఞ్చమీ చైవ  సూరిభిః ॥ ౪౪॥
ఆసామంశాస్తు విజ్ఞేయాః  షడ్జమధ్యమపఞ్చమాః  ।
యథాస్వం దుర్బలతరం వ్యత్యాసాత్త్వత్ర పఞ్చమీ ॥ ౪౫॥
శుద్ధా వికృతాశ్చైవ  హి సమవాయాజ్జాతయస్తు  జాయన్తే ।
పునరేవాశుద్ధకృతా  భవన్త్యథైకాదశాన్యాస్తు  ॥ ౪౬॥
తాసాం యన్నిర్వృత్తాః స్వరేష్వథాంశేషు జాతిషు చ జాతిః ।

4 sanskritdocuments.org



నాట్యశాస్త్రమ్  అధ్యాయః ౨౮ జాతివికల్ప

తద్వక్ష్యామి యథావత్సంక్షేపేణ క్రమేణేహ  ॥ ౪౭॥
పరస్పరవినిష్పన్నా జ్ఞేయా  హ్యేవం తు జాతయః ।
పృథగ్లక్షణసంయుక్తా  ద్వైగ్రామికాః   స్వరాశ్రయాః  ॥ ౪౮॥
చతస్రో జాతయో నిత్యం జ్ఞేయాః  సప్తస్వరా బుధైః  ।
చతస్రః  షట్స్వరా జ్ఞేయాః  స్మృతాః పఞ్చస్వరా దశ ॥ ౪౯॥
మధ్యమోదీచ్యవా చైవ  తథా వై షడ్జకైశికీ   ।
కార్మారవీ చ సమ్పూర్ణా తథా గాన్ధారపఞ్చమీ  ॥ ౫౦॥
షాడ్జ్యాన్ధ్రీ   నన్దయన్తీ  చ గాన్ధారోదీచ్యవా  తథా ।
చతస్రః  షట్స్వరా హ్యేతాః జ్ఞేయాః  పఞ్చ స్వరా దశ ॥ ౫౧॥
నైషాదీ  చార్షభీ  చైవ  ధైవతీ  షడ్జమధ్యమా  ।
షడ్జోదీచ్యవతీ  చైవ  పఞ్చ షడ్జాశ్రితాః   స్మృతాః ॥ ౫౨॥
గాన్ధారీ  రక్తగాన్ధారీ  మధ్యమా పఞ్చమీ తథా ।
కైశికీ  చైవ  పఞ్చైతా  మధ్యమగ్రామసంశ్రయాః   ॥ ౫౩॥
యాస్తాః సప్తస్వరా జ్ఞేయా యాశ్చైతాః  షట్స్వరాః స్మృతాః ।
కదాచిత్ షాడవీభూతాః కదాచిచ్చౌడువే మతాః ॥ ౫౪॥
షడ్జగ్రామే   తు సమ్పూర్ణా విజ్ఞేయా  షడ్జకైశికీ   ।
షట్స్వరా చైవ  విజ్ఞేయా  షాడ్జీ గాన్ధారయోగతః  ॥ ౫౫॥
గాన్ధారపఞ్చమీ  చైవ  మధ్యమోదీచ్యవా తథా ।
పునశ్చ షట్స్వరా జ్ఞేయా  గాన్ధారోదీచ్యవా  బుధైః  ॥ ౫౬॥
ఆన్ధ్రీ  చ నన్దయన్తీ  చ మధ్యమగ్రామసంశ్రయాః   ।
ఏవమేతా బుధైర్జ్ఞేయా   ద్వైగ్రామిక్యోఽపి   జాతయః ॥ ౫౭॥
అత ఊర్ధ్వం  ప్రవక్ష్యామి  తాసామంశవికల్పనమ్ ।
షట్స్వరాః సప్తమే హ్యంశే నేష్యన్తే షడ్జమధ్యమాః  ॥ ౫౮॥
సంవాద్యలోపాద్గాన్ధారే   తద్వదేవ హి నేష్యతే ।
గాన్ధారీరక్తగాన్ధారీకైశికీనాం    తు పఞ్చమః ॥ ౫౯॥
షడ్జాయాం  చైవ  గాన్ధారమంశకం  విద్ధి షాడవమ్ ।
షాడవం ధైవతే  నాస్తి షడ్జోదీచ్యామథాంశకే  ॥౬౦॥

సంవాద్యలోపాత్సప్తైతాః  షాట్స్వర్యేణ వివర్జితాః  ।
గాన్ధారీరక్తగాన్ధార్యోః   షడ్జమధ్యమపఞ్చమాః  ॥౬౧॥
సప్తమశ్చైవ  విజ్ఞేయో  యేషు నౌడువితం భవేత్ ।
ద్వౌ షడ్జమధ్యమాంశో  తు గాన్ధారోఽథ  నిషాదవాన్ ॥౬౨॥
ఋషభశ్చైవ  పఞ్చమ్యాం కైశిక్యాం  చైవ  ధైవతః  ।
ఏవం తు ద్వాదశైవేహ  వర్జ్యాః  పఞ్చ స్వరాః సదా ॥౬౩॥
తాస్త్వనౌడువితా నిత్యం కర్తవ్యా హి స్వరాశ్రయాః  ।
సర్వస్వరాణాం నాశస్తు విహితస్త్వథ జాతిషు ॥౬౪॥
న మధ్యమస్య నాశస్తు కర్తవ్యో  హి కదాచన ।
సర్వస్వరాణాం ప్రవరో  హ్యనాశీ మధ్యమః స్మృతః ।
గాన్ధర్వకల్పే  విహితః సామస్వపి చ మధ్యమః ॥౬౫॥
దశకం జాతిలక్షణమ్ -

గ్రహాంశౌ  తారమన్ద్రౌ  చ న్యాసోఽపన్యాస ఏవ చ ।
అల్పత్వం చ బహుత్వం చ షాడవౌడువితే తథా ॥౬౬॥
అథ గ్రహాః  ।
గ్రహాస్తు  సర్వజాతీనామంశవత్పరికీర్తితాః ।
యత్ప్రవృత్తం భవేద్గేయమంశో  గ్రహవికల్పితః  ॥౬౭॥
తత్రాంశో  నామ -

యస్మిన్ భవతి రాగశ్చ యస్మాచ్చైవ  ప్రవర్తతే   ।
మన్ద్రశ్చ  తారమన్ద్రశ్చ  యోఽత్యర్థం  చోపలభ్యతే ॥౬౮॥
గ్రహాపన్యాసవిన్యాససంన్యాసన్యాసగోచరః  ।
అనువృత్తశ్చ యస్యేహ సోంఽశః స్యాద్దశలక్షణః  ॥౬౯॥
పఞ్చస్వరపరా తారగతిర్యథా
అంశాత్తారగతిం విద్యాదాచతుర్థస్వరాదిహ  ।
ఆ పఞ్చమాత్పఞ్చమాద్వా నాతఃపరమిహేష్యతే ॥ ౭౦॥
త్రిధా  మన్ద్రగతిః  । అంశపరా న్యాసపరా అపరన్యాసపరా చేతి ।
మన్ద్రస్త్వంశపరో   నాస్తి న్యాసౌ తు ద్వౌ వ్యవస్థితౌ  ।
గాన్ధారన్యాసలిఙ్గే  తు దృష్టమార్షభసేవనమ్   ॥ ౭౧॥

అథ న్యాస ఏకవింశతిసఙ్ఖ్యః  । అఙ్గసమాప్తౌ  న్యాసః ।
తద్వదపన్యాసో హ్యఙ్గమధ్యే  షట్పఞ్చాశత్సఙ్ఖ్యః  ।
యథా -

న్యాసోఽఙ్గసమాప్తౌ  స చైకవింశతిసఙ్ఖ్యస్తథా    ।
౧౬ అక్షరాణి షట్పఞ్చాశత్సంఖ్యోఽపన్యాసోఽఙ్గమధ్యే  భవేత్ ॥ ౭౨॥
తత్ర ప్రథమం  విదారీమధ్యే న్యాసస్వరప్రయుక్తస్తు  ।
వివదనశీలం ముక్త్వా సంన్యాసః సోఽభిధాతవ్యః ।
కృత్వా పదావసానే విన్యాసాత్క్వాపి విన్యాసః ॥ ౭౩॥
తథా -

అల్పత్వేఽథ బహుత్వే బలవదబలతా వినిశ్చయాదేవ ।
జాతిస్వరైస్తు  నిత్యం జాత్యల్పత్వం ద్వివిధమేతత్ ॥ ౭౪॥
సఞ్చారాంశే బలస్థానామల్పత్వే  దుర్బలాసు చ ।
న్యాసశ్చాన్తరమార్గస్తు  జాతీనాం వ్యక్తికారకః  ॥ ౭౫॥
పఞ్చస్వరమౌడువితం విజ్ఞేయం  దశవిధం ప్రయోగజ్ఞైః   ।
త్రింశత్ప్రకారవిహితం  పూర్వోక్తం లక్షణం చాస్య ॥ ౭౬॥
షట్స్వరస్య ప్రయోగోఽస్తి  తథా పఞ్చస్వరస్య చ ।
చతుఃస్వరప్రయోగోఽపి  హ్యవకృష్టధ్రువాస్విహ   ॥ ౭౭॥
ద్వైగ్రామికీణాం   జాతీనాం సర్వాసామపి నిత్యశః ।
అంశాస్త్రిషష్టిర్విజ్ఞేయాస్తేషాం    చైవాంశవద్  గ్రహాః  ॥ ౭౮॥
అంశగ్రహమిదానీం  వక్ష్యామః । తత్ర -

మధ్యమోదీచ్యవాయాస్తు నన్దయన్త్యాస్తథైవ    చ ।
తథా గాన్ధారపఞ్చమ్యాః  పఞ్చమోంఽశో గ్రహస్తథా  ॥ ౭౯॥
ధైవత్యాశ్చ  తథా హ్యంశౌ విజ్ఞేయౌ  ధైవతర్షభౌ   ।
పఞ్చమ్యాశ్చ తథా జ్ఞేయౌ  గ్రహాంశౌ  పఞ్చమర్షభౌ  ॥౮౦॥
గాన్ధారోదీచ్యవాయాస్తు  గ్రహాంశౌ  షడ్జమధ్యమౌ  ।
ఆర్షభ్యాశ్చ  గ్రహా  అంశా ధైవతర్షభసప్తమాః   ॥౮౧॥
గాన్ధారశ్చ  నిషాదశ్చ హ్యార్షభశ్చ  తథాపరః ।
నిషాదిన్యాస్త్రయో  హ్యేతే గ్రహా  అంశాశ్చ కీర్తితాః ॥౮౨॥

షడ్జపఞ్చమగాన్ధారైస్త్రిభిరేవ     ప్రకీర్తితాః   ।
అంశైర్గ్రహైస్తథా     చైవ  విజ్ఞేయా  షడ్జకైశికీ   ॥౮౩॥
షడ్జశ్చ  మధ్యమశ్చైవ  నిషాదో ధైవతస్తథా  ।
షడ్జోదీచ్యవతీజాతేర్గ్రహా   అంశాశ్చ కీర్తితాః ॥౮౪॥
పఞ్చమశ్చార్షభశ్చైవ   నిషాదో ధైవతస్తథా  ।
కార్మారవ్యా బుధైరంశా  గ్రహాశ్చ  పరికీర్తితాః ॥౮౫॥
గాన్ధారశ్చార్షభశ్చైవ    పఞ్చమోఽథ నిషాదవాన్ ।
చత్వరోంశా భవన్త్యాన్ధ్ర్యా  గ్రహాశ్చైవ   తథైవ  హి ॥౮౬॥
షడ్జశ్చాథర్షభశ్చైవ    మధ్యమః పఞ్చమస్తథా ।
మధ్యమాయా గ్రహా  జ్ఞేయా  అంశాశ్చైవ  సధైవతాః  ॥౮౭॥
నిషాదషడ్జగాన్ధారమధ్యమాః   పఞ్చమస్తథా ।
గాన్ధారీరక్తగాన్ధార్యోర్గ్రహా    అంశాః ప్రకీర్తితాః   ॥౮౮॥
షడ్జీ ధైవతగాన్ధారషడ్జమధ్యమపఞ్చమైః     ।
గ్రహైరంశైశ్చ    విజ్ఞేయా  వికృతా స్వరయోగతః ॥౮౯॥
కైశిక్యాశ్చార్షభం   హిత్వా గ్రహాంశాః  షట్ స్వరాః స్మృతాః ।
సప్తస్వరగ్రహాంశా  తు విజ్ఞేయా  షడ్జమధ్యమా  ॥౯౦॥
ఏతే త్రిషష్టిర్విజ్ఞేయాః    సర్వాస్వంశాస్తు జాతిషు ।
అంశవచ్చ గ్రహాస్తాసాం  సర్వాసామేవ నిత్యశః ॥౯౧॥
సర్వాసామేవ జాతీనాం త్రిజాతిస్తు  గణః స్మృతః ।
తే చ సప్త గణా జ్ఞేయా  వర్ధమానస్వరా  బుధైః  ॥౯౨॥
ఏకస్వరో ద్విస్వరశ్చ త్రిస్వరోఽథ  చతుఃస్వరః ।
పఞ్చస్వరశ్చతుర్థా స్యాదేకధా సప్తషట్స్వరౌ ॥౯౩॥
ఏతదుక్తం మయా త్వాసాం గ్రహాంశపరికల్పనమ్  ।
పునశ్చైవ  ప్రవక్ష్యామి  న్యాసాపన్యాసయోగతః ॥౯౪॥
పఞ్చాంశా తు భవేత్ షాడ్జీ నిషాదర్షభవర్జితా   ।
అపన్యాసో భవేదత్ర గాన్ధారః  పఞ్చమస్తథా ॥౯౫॥
న్యాసశ్చాత్ర భవేత్ షడ్జో లోప్యః సప్తమ ఏవ చ ।

షడ్జగాన్ధారసఞ్చారః   షడ్జధైవతయోస్తథా   ॥౯౬॥
షాడవం సప్తమోపేతమల్పౌ వై సప్తమర్షభౌ   ।
గాన్ధారస్య  చ బాహుల్యం త్వత్ర కార్యం ప్రయోక్తుభిః  ॥౯౭॥
ఆర్షభ్యామృషభస్త్వంశో  నిషాదో ధైవతస్తథా  ।
ఏత ఏవ హ్యపన్యాసా న్యాసశ్చాప్యృషభః స్మృతః ।
షట్పఞ్చస్వరతా చాత్ర షడ్జపఞ్చమయోర్వినా  ॥౯౮॥
ధైవత్యాం  ధైవతో  న్యాసస్త్వంశావృషభధైవతో  ।
అపన్యాసా భవన్త్యత్ర ధైవతార్షభమధ్యమాః   ॥౯౯॥
షడ్జపఞ్చమహీనం  తు పాఞ్చ్స్వర్యం విధీయతే ।
పఞ్చమేన వినా చైవ  షాడవం పరికీర్తితమ్ ॥ ౧౦౦॥
ఆరోహిణౌ చ తౌ కార్యౌ లఙ్ఘనీయౌ  తథైవ  చ ।
నిషాదశ్చర్షభశ్చైవ   గాన్ధారో  బలవాంస్తథా ॥ ౧౦౧॥
నిషాదిన్యాం నిషాదోంఽశో సగాన్ధారర్షభస్తథా    ।
ఏత ఏవ హ్యపన్యాసా న్యాసశ్చైవాత్ర  సప్తమః  ॥ ౧౦౨॥
ధైవత్యా  ఇవ కర్తవ్యే షాడవౌడువితే తథా ।
తద్వచ్చ లఙ్ఘనీయౌ  తు బలవన్తౌ తథైవ  చ ॥ ౧౦౩॥
అంశాస్తు షడ్జకైశిక్యాః   షడ్జగాన్ధారపఞ్చమాః   ।
అపన్యాసా భవన్త్యత్ర షడ్జపఞ్చమసప్తమాః  ॥ ౧౦౪॥
గాన్ధారశ్చ  భవేన్న్యాసో హైనస్వర్యం  న చాత్ర తు ।
దౌర్బల్యం చాత్ర కర్తవ్యం  ధైవత (మధ్యమ)స్యార్షభస్య  చ ॥ ౧౦౫॥
షడ్జశ్చ  మధ్యమశ్చైవ  నిషాదో ధైవతస్తథా  ।
స్యుః షడ్జోదీచ్యవాంశాస్తు  న్యాసశ్చైవ  తు మధ్యమః ॥ ౧౦౬॥
అపన్యాసో భవత్యస్య ధైవతః  షడ్జ ఏవ చ ।
పరస్పరాంశగమనమిష్టతశ్చ  విధీయతే ॥ ౧౦౭॥
షాట్స్వర్యమృషభాపేతం కార్యం గాన్ధర్వవేదిభిః  ।
పఞ్చమార్షభహీనం  తు పాఞ్చస్వర్యం తు తత్ర వై ॥ ౧౦౮॥
షడ్జశ్చాప్యృషభశ్చైవ   గాన్ధారశ్చ  బలీ భవేత్ ।

గాన్ధారస్య  చ బాహుల్యం మన్ద్రస్థానే   విధీయతే ॥ ౧౦౯॥
సర్వేంశాః షడ్జమధ్యాయామపన్యాసాస్తథైవ   చ ।
షడ్జశ్చ  మధ్యమశ్చాపి న్యాసౌ నార్యౌ ప్రయోక్తృభిః  ॥ ౧౧౦॥
గాన్ధారసప్తమాపేతం  పాఞ్చస్వర్యం విధీయతే ।
షాడవం సప్తమాపేతం కార్యం చాత్ర ప్రయోగతః  ॥ ౧౧౧॥
సర్వస్వరాణాం సఞ్చార ఇష్టతస్తు  విధీయతే ।
షడ్జగ్రామాశ్రితా    హ్యేతా విజ్ఞేయాః  సప్త జాతయః ॥ ౧౧౨॥
అతః పరం ప్రవక్ష్యామి  మధ్యమగ్రామసంశ్రయాః   ।
గాన్ధార్యాః  పఞ్చ ఏవాంశా ధైవతర్షభవర్జితాః    ॥ ౧౧౩॥
షడ్జశ్చ  పఞ్చమశ్చైవ  హ్యపన్యాసౌ ప్రకీర్తితౌ   ।
గాన్ధారశ్చ  భవేన్న్యాసః షాడవం చర్షభం  వినా ॥ ౧౧౪॥
ధైవతర్షభయోర్హీనం    తథా చౌడువితం భవేత్ ।
లఙ్ఘనీయౌ  చ తౌ నిత్యమార్షభాద్ధైవతం   వ్రజేత్  ।
విహితస్త్వితి గాన్ధార్యాః  స్వరన్యాసాంశగోచరః ॥ ౧౧౫॥
లక్షణం రక్తగాన్ధార్యా  గాన్ధార్యా  ఏవ యత్స్మృతమ్ ।
ధైవతో  బలవానత్ర దౌర్బల్యం తస్య లోపతః ॥ ౧౧౬॥
గాన్ధారషడ్జయోశ్చాత్ర   సఞ్చారశ్చార్షభాద్వినా  ।
అపన్యాసస్తథా చైవ  మధ్యమస్తు విధీయతే ॥ ౧౧౭॥
గాన్ధారోదీచ్యవాంశౌ  తు విజ్ఞేయౌ  షడ్జమధ్యమౌ  ।
పాఞ్చస్వర్యం న చైవాత్ర  షాట్స్వర్యమృషభం వినా ॥ ౧౧౮॥
కార్యశ్చాన్తరమార్గశ్చ  న్యాసోపన్యాస ఏవ చ ।
షడ్జోదీచ్యవతీవత్తు  పాఞ్చస్వర్యేణ జాతుచిత్ ॥ ౧౧౯॥
మధ్యమాయా భవన్త్యంశా వినా గాన్ధారసప్తమౌ  ।
ఏత ఏవ హ్యపన్యాసా న్యాసశ్చైవ  తు మధ్యమః ॥ ౧౨౦॥
గాన్ధారసప్తమాపేతం  పాఞ్చస్వర్యం విధీయతే ।
షాడవం చాప్యగాన్ధారం  కర్తవ్యం తు ప్రయోగతః  ॥ ౧౨౧॥
షడ్జమధ్యమయోశ్చాత్ర  కార్యం బాహుల్యమేవ హి ।

గాన్ధారలఙ్ఘనం   చాత్ర కార్యం నిత్యం ప్రయోక్తృభిః  ॥ ౧౨౨॥
మధ్యమోదీచ్యవా పూర్ణా హ్యంశ ఏకస్తు పఞ్చమః ।
శేషో విధిస్తు కర్తవ్యో  గాన్ధారోదీచ్యవాం  గతః ॥ ౧౨౩॥
ద్వావంశావథ పఞ్చమ్యామృషభః పఞ్చమస్తథా ।
స(ఋ)నిషాదావపన్యాసౌ న్యాసశ్చైవ  తు పఞ్చమః ॥ ౧౨౪॥
మధ్యమావత్తు కర్తవ్యే  షాడవౌడువితే తథా ।
దౌర్బల్యం చాత్ర కర్తవ్యం  షడ్జగాన్ధారమధ్యమైః    ॥ ౧౨౫॥
కుర్యాదప్యత్ర సఞ్చారం పఞ్చమస్యార్షభస్య  చ ।
గాన్ధారగమనం  చైవ  కార్యం త్వల్పశ్చ (ల్పం చ)
సప్తమః (మాత్)॥ ౧౨౬॥
అథ గాన్ధారపఞ్చమ్యాః  పఞ్చమోంఽశః ప్రకీర్తితః   ।
తారగత్యా తు షడ్జోఽపి  కదాచిన్నాతివర్తతే ॥ ౧౨౭॥
ఋషభః పఞ్చమశ్చైవ  హ్యపన్యాసౌ ప్రకీర్తితౌ   ।
న్యాసశ్చైవ  తు గాన్ధారో  సా చ పూర్ణస్వరా  సదా ।
పఞ్చమ్యా యశ్చ గాన్ధార్యాః  సఞ్చారః స విధీయతే ॥ ౧౨౮॥
పఞ్చమశ్చార్షభశ్చైవ   గాన్ధారోఽథ  నిషాదవాన్ ।
చత్వారోంఽశా భవన్త్యాన్ధ్ర్యామపన్యాసాస్త  ఏవ హి ॥ ౧౨౯॥
గాన్ధారశ్చ  భవేన్న్యాసః షడ్జాపేతం  తు షాడవమ్ ।
గాన్ధారార్షభయోశ్చాపి   సఞ్చారస్తు పరస్పరమ్ ॥ ౧౩౦॥
సప్తమస్య చ షష్ఠస్య  న్యాసో గత్యనుపూర్వశః ।
షడ్జస్య  లఙ్ఘనం  చాత్ర నాస్తి చౌడువితం సదా ॥ ౧౩౧॥
నన్దయన్త్యాః  క్రమాన్  న్యాసాపన్యాసాంశాః ప్రకీర్తితాః   ।
గాన్ధారో  మధ్యమశ్చైవ  పఞ్చమశ్చైవ  నిత్యశః ॥ ౧౩౨॥
షడ్జో లోప్యశ్చ లఙ్ఘ్యశ్చ  నాన్ధ్రీసఞ్చరణం  భవేత్ ।
లఙ్ఘనం  హ్యృషభస్యాపి తచ్చ మన్ద్రగతం  స్మృతమ్ ॥ ౧౩౩॥
తారగత్యా తు షడ్జస్తు  కదాచిన్నాతివర్తతే ।
గాన్ధారో  వా గ్రహః  కార్యస్తథా న్యాసశ్చ నిత్యశః ॥ ౧౩౪॥

కార్మారవ్యాః స్మృతా హ్యంశా ఆర్షభః  పఞ్చమస్తథా ।
ధైవతశ్చ  నిషాదశ్చాప్యపన్యాసాస్త ఏవ తు ।
పఞ్చమశ్చ భవేన్న్యాసో హైనస్వర్యం  న చాత్ర తు ॥ ౧౩౫॥
గాన్ధారస్య  విశేషేణ సర్వతో గమనం భవేత్ ॥ ౧౩౬॥
కైశిక్యాస్తు  తథా హ్యంశాః సర్వే చైవార్షభం   వినా ।
ఏత ఏవ హ్యపన్యాసా న్యాసౌ గాన్ధారసప్తమౌ  ॥ ౧౩౭॥
ధైవతేంశే  నిషాదే చ న్యాసః పఞ్చమ ఇష్యతే ।
అపన్యాసః కదాచిత్తు ఋషభోఽపి విధీయతే ॥ ౧౩౮॥
ఆర్షభే  షాడవం చాత్ర ధైవతర్షభవర్జితమ్    ।
తథా చౌడువితం కుర్యాద్ బలినౌ చాన్త్యపఞ్చమౌ ॥ ౧౩౯॥
దౌర్బల్యమృషభస్యాత్ర లఙ్ఘనం  చ విశేషతః ।
అంశవత్ కల్పితశ్చాన్యైః  షాడవే తు విధీయతే ।
షడ్జమధ్యావదత్రాపి   సఞ్చారస్తు భవేదిహ ॥ ౧౪౦॥
ఏవమేతా బుధైర్జ్ఞేయా   జాతయో దశలక్షణాః ।
యథాయస్మిన్ రసేయాశ్చ గదతో మే నిబోధత ॥ ౧౪౧॥
॥ ఇతి జాతివికల్పాధ్యాయోఽష్టావింశః  సమాప్తః॥

